
				এই পৃষ্ঠাটোৰ বৈধকৰণ হৈছে



ৰত্নাকৰ মিশ্ৰ।





ব্ৰহ্ম গীতা।




শ্লোক ॥ স্মেৰাবেশমুখং সাক্ষাৎ চতুৰ্হস্ত-কদম্বকং।
 দধানংকৌস্তুভং বন্দে পৰমানন্দ-মাধবং॥

পদ॥ জয় জয় হৰি প্ৰভু চৰণে শৰণ।
 প্ৰণামো তোমাৰ দুই অৰুণ চৰণ॥
 শুনা সৰ্ব্বজন ইতো মহাতত্ত্ব সাৰ।
 অৰ্জ্জুনত কৈলা ব্ৰহ্ম গীতাৰ পয়াৰ॥
 কহে ৰত্নাকৰ দ্বিজে ন ধৰিবা দোষ।
 কৃষ্ণ কথা শুনি মহা হুয়োক সন্তোষ॥
 একান্তে শুনিয়ো সবে ইতো মহাৰত্ন।
 মহন্তক মানিবাহা কৰি মহা যত্ন॥
 নিস্কামে গুৰুত ভক্তি কৰিয়া আশ্ৰয়।
 গুৰুত ভজিয়া ভক্তি কৰিয় নিশ্চয়॥
 অৰ্জ্জুনে বোলন্ত প্ৰভু শুন৷ নাৰায়ণ।
 কোন বা ব্ৰাহ্মণ ব্ৰহ্মজ্ঞানী কোন জন॥
 কাক মহাগুৰু বুলি মানিবো সদাই।
 মই মহা অধমত কহিয়ো বুজাই॥
 এহি শুনি ঈশ্বৰে কহন্ত অৰ্জ্জুনত।
 পুচিলাহা পৰম বিচাৰ মহাতত্ত্ব॥
 তুমি আমি কিছো ভিন্ন নাহি ধনঞ্জয়।
 তোমাৰ আগত সত্যে কহিবো নিশ্চয়॥
 সেহি সে ব্ৰাহ্মণ সদা ব্ৰহ্মক চিন্তয়।
 মনক নিৰুপি সদা নিস্কামে ৰহয়॥
 ব্ৰহ্মত অপ্ৰিয়া কৰিবেক প্ৰবৰ্ত্তন।
 তাকেসে বুলিয়া জ্ঞানী উত্তম ব্ৰাহ্মণ॥

